
2 INNLEIÐING 
Frágreiðingin lýsir nøgdsemiskanning um matin, ið er gjørd september-oktober 2014 á deild B6,B7 og G4 á 

Landssjúkrahúsinum. Nøgdsemiskanningin er ein endurtøka av kanning gjørd í 2013 og er partur av fasu 2 í 

granskingarverkætlanini “Kostverkætlanin á B6”.  

Kostverkætlanin á B6 er ein kanning av 160 sjúklingum, ið hevur til endamáls at kanna, um meira orku- og 

proteinríkur matur kann ávirka føðslustøðuna hjá innløgdum medisinskum sjúklingum. Kanningin er í 

tveimum fasum, har fasa 1 hevur 100 luttakarar og fasa 2 hevur 60. Fasa 1 var ein lýsing av núverandi 

støðu, har ongar broytingar í matinum vórðu gjørdar, og fasa 2 varð gjørd aftaná maturin á deildini varð 

broyttur til meira orku- og proteinríkan mat. 

Nøgdsemiskanningin er gjørd eftir leistinum hjá Enheden for Brugerundersøgelsen, sum fremur 

sjúklinganøgdsemiskanningar á sjúkrahúsum í Region H, Danmark. Nágreinilig lýsing av metodu sæst í 

Fylgiskjali (1). Spurningarnir eru umsettir frá eini kanning á Gentofte Hospital í 2007 (Enheden for 

Brugerundersøgelser 2007). Harumframt hevur sami stovnur gjørt nøgdsemiskanningar á 

Landssjúkrahúsinum áður, seinast í 2010 (Enheden for Brugerundersøgelser 2010). Úrslitini kunnu tí 

samanberast við aðrar kanningar.  

Nøgdsemiskanningin varð framd í tíggju tilvildarligt valdar gerandisdagar í september og oktober 2014, og 

talið av sjúklingum, ið svaraðu, var tí tengt at, hvussu nógv vóru innløgd hesar dagar. Samlaða talið av 

sjúklingum var 26, tí somu sjúklingar kundu ikki spyrjast fleiri ferðir. Allir sjúklingar á deildini fingu høvi at 

svara spurnarblaðnum, uttan mun til um teir vóru við í kostverkætlanini ella ikki. Hetta tí, at broytingarnar í 

matinum í fasu 2 umfata alla deildina, eisini teir, ið ikki eru við í kostverkætlanini. Tó eru sjúklingar, ið fáa 

serligan diet ella kost eftir avtalu, frámerktir í kanningini.  

Endamálið við nøgdsemiskanningini var at kanna, um nøgdsemi við matin er broytt nakað síðan maturin 

varð broyttur í samband við Kostverkætlanina. Maturin bleiv á várið 2014 broyttur til meira orku- og 

proteinríkan mat, har útgangsstøði varð tikið í nøgdsemiskanningini í 2013. Størstu broytingarnar við 

matinum í fasu 2 vóru hesar: 

o Proteindrykkur skal bjóðast sjúklingum tvær ferð eyka um dagin, tað er á morgni kl. 7 og áðrenn 

songartíð kl. 22. 

o Til seinnapartsdrekka skal altíð vera ostur á breyð, bollar ella keks og har skal altíð vera frísk frukt 

og grønmeti afturvið. Harumframt verður fleiri ferð um vikuna bjóðað nøtu-frukt bland. 

o Til nátturða er breyðið nú skorið í kvartar flísar, við somu mongd av viðskera sum til hálvar flísar, og 

afturvið er altíð ein flógvur rættur so sum tartelettur, orkurík suppa ella rísingreytur. 

o Til kvølddrekka verður altíð bjóðað okkurt søtt, sum er orku og proteinríkt, tað kann vera dessert 

(gjørd av kvarki, róma og frukt) ella kaka við eyka protein í. 

Í broytingunum í matinum var serliga arbeitt við betri millummálum. Tilboðið til millummála er blivið meira 

fjølbroytt, og fleiri millummálar (proteindrykkur) verða bjóðaðir. Av uppskotunum til millummála í 2013 

vóru proteindrykkur, frukt, suppa og rísingreytur, og tí er hetta sett fast á matskránna í mun til áður, tá tað 

bert var partur av vøruúrvalinum á deildini. Enn tykist tað tó, sum at tilboðið frá køkinum ikki verður brúkt 

til fulnar, og har liggur enn ein avbjóðing í at kunna sjúklingar og starvsfólk á B6 betri um, hvør matur longu 

er at velja ímillum á deildini. Nøkur uppskot eru komin til, hvussu hetta kann gerast, m.a. at sjúklingar fáa 

eina matskrá ella yvirlit yvir, hvat deildin hevur at bjóða. Hetta er gjørt í faldaranum “Um matin á B6” sum 

er gjørdur í samband við Kostverkætlanina. 

Eitt tað mest tankavekjandi úrslitið í 2013 var, at 93% av krabbameinssjúklingum søgdu seg hava etið minni 

enn vanligt seinastu vikuna. Í nýggju kanningini eru bert 57% av krabbameinssjúklingum ið svara, at tey 

hava etið minni enn vanligt. Í 2014 eru tó bert 31% av teimum spurdu krabbameinssjúklingar. Hyggja vit at 

øðrum sjúklingum, søgdu 42% av teimum spurdu í 2013 seg hava etið minni enn vanligt, meðan talið í ár er 

47,1%. Í 2013 vóru nógv, ið eftirlýstu meira fjølbroytni og valmøguleikar, meðan hetta ikki varð nevnt í 

2014. 

Tað er sera positivt, at heili 52% av teimum spurdu í 2014 svara, at maturin er betri enn væntað, í mun til 

20% í 2013. Ongin av teimum spurdu í 2014 svara, at maturin er verri enn tey høvdu væntað.  

Tað er positivt, at 91,3% av teimum spurdu svara, at tey sum heild halda at maturin á B6 hevur verið góður 

ella sera góður. Hetta talið liggur hægri enn í 2013, tá talið var 87,5%, og tað liggur ovarliga í mun til 

líknandi nøgdsemiskanningar á donskum sjúkrahúsum (Bispebjerg 2007: 85%; Gentofte 2007: 80%; Horsens 

2010: 89% og 2011: 92%).  

Tilsamans vórðu 26 sjúklingar spurdir, harav 24 søgdu ja til at svara spurnarblaðnum, svarandi til 92,3%.  

Nøgdsemiskanningin varð løgd til rættis av verkætlanarsamskiparanum av Kostverkætlanini á B6. At hjálpa 

við spurnarkanningini var ein lesandi í professionsbachelor i ernæring og sundhed.  

3 LÝSING AV LUTTAKARUM 
24 luttakarar luttóku í nøgdsemiskanningini. 87,5% av teimum spurdu eru yvir 50 ár. Størsti bólkurin eru tey 

60-69 ára gomlu (41,7%), meðan heili 16,7% eru 80 ár og eldri (Sí Tabel 1. Aldur á sjúklingunum í 

kanningini). 

 

 

 

 

 

 

 

 

 

 

Diagnosur ella innleggingarorsøk varð eisini skrásett. 29,2% av teimum spurdu eru krabbameinssjúklingar 

(onkologi og hæmatologi), 33,3% hava aðrar sjúkur ella blandað og 12,5% hava infeksjónssjúkur (sí Tabel 2). 

 

 

 

  

Tabel 1. Aldur á sjúklingunum í kanningini 

Tabel 2. Diagnosur hjá sjúklingunum í kanningini 

Longd av innlegging 
Størsti parturin av teimum spurdu hava verið innløgd í fáar dagar, tann dagin tey svara spurnarblaðnum. 

37,5% í 1-2 samdøgur og 33,3% í 3-4 samdøgur. Tað svarar til, at 70,8% høvdu verið innløgd í 4 samdøgur 

ella styttri (sí tabel 3). 25% høvdu verið innløgd í 1 viku ella meira. 

 

 

 

Væntanir til matin 
95,7% av teimum spurdu eru positiv um matin, í mun til hvat tey høvdu væntað av sjúkrahúsmati. 52% 

halda, at maturin er betri enn væntað, meðan 44% halda hann er sum væntað. Ongin helt maturin var verri 

enn væntað.  

 

 

 

 

 

 

 

 

  

Tabel 3. Longd av innlegging 

Nøgdsemi við matin sum heild 
91,3% av teimum spurdu svara, at maturin sum heild er sera góður ella góður. 

 

 

 

 

 

 

 

 

 

 

 

Nøgdsemi við uppihaldið á Landssjúkrahúsinum 
87% av teimum spurdu mettu, at uppihaldið á Landssjúkrahúsininum var gott ella sera gott, meðan 13% 

svara, at uppihaldið var vánaligt. Av viðmerkingum frá teimum, ið halda uppihaldið hevur verið vánaligt,  

kann nevnast, at ov nógv órógv er av hinum sjúklingunum, og at teimum ikki dáma hospital. 

4 BROYTING FRÁ 2013 TIL 2014 
Hugt verður at broyting í svarum frá 2013 til 2014. Allir spurningar verða ikki lýstir, tí í fleiri førum líkjast 

svarini. 

 

Væntanir til matin 
Verður hugt at, hvat fólk svara, tá tey verða spurd um hvat tey halda um matin í mun til hvat tey høvdu 

væntað av sjúkrahúsmati, er nakað av muni. Í 2013 svaraðu 20% at maturin er betri enn væntað, meðan 

52% av teimum spurdu í 2014 halda, at maturin er betri enn væntað. Væntanir eru subjektivar metingar, og 

at maturin er sum væntað kann bæði vera gott ella ringt, alt eftir hvørjar væntanir fólk hava. Men mett 

verður, at tað bert kann tolkast positivt, at maturin er betri enn væntað.  

 

 

 

 

B. 2014 A. 2013 

Drekka seinnapartar  
Drekka seinnapartin var ein av teimum máltíðum, sum sjúklingar vóru mest ónøgdir við í 2013. Í samband 

við fasu 2 varð maturin til seinnapartsdrekka broyttur nógv. Sum sæst á myndini, var vanligur millummáli 

seinnapartar ein flís av franskbreyði við smør og súltutoy, meðan stóra broytingin í fasu 2 var at ostur altíð 

skuldi á breyðið, svarandi til 7 gram av protein, umframt frísk frukt og grønmeti altíð skuldi vera á 

tallerkinum. Protein er neyðugt fyri at máltíðin skal liva upp til tey krøv sum eru fyri mat til smáttetandi 

sjúklingar, og frísk frukt er við fyri at stimbra matarlyst, og serliga tí hetta var nakað sjúklingarnir eftirspurdu 

í 2013. 

 

 

 

 

 

 

 

 

 

Í 2013 hildu 50,0% av sjúklingum, at úrvalið til seinnaparts¬drekka er vánaligt ella sera vánaligt, meðan 33% 

hildu úrvalið var gott. Í 2014 hildu 8,3% at úrvalið til seinnapartsdrekka var vánaligt. Ongin sera vánaligt. 

70,8% hildu úrvalið vera sera gott ella gott, harav 33% sera gott. 

 

 

 

 

 

  

B. 2014 A. 2013 

Drekka um kvøldið 
Kvølddrekka var ein onnur máltíð, sum sjúklingar vóru mest ónøgdir við í 2013.  

Í 2013 hildu 41,7% av sjúklingum, at úrvalið til kvølddrekka var vánaligt, meðan 37,5% hildu úrvalið var gott 

ella sera gott. Í 2014 hildu 21,7% at úrvalið til kvølddrekka var vánaligt. Ongin sera vánaligt. 47,8% hildu 

úrvalið vera sera gott ella gott, harav 4,35% sera gott. 

 

 

 

 

 

  

B. 2014 A. 2013 

B. 2014 

Ynski til drekkamunn ella millummálar 
Luttakarar blivu bæði í 2013 og 2014 spurd um hvat tey kundu hugsað sær til millummála, um tað var frítt 

val. Ovast á ynskilistanum í 2013 lá breyð og bollar og hareftir kaka, meðan annað liggur ovast í 2014 og 

hareftir keks og ost. Frukt og grønmeti lá nummar 3 í 2013, men nú er tað komið at liggja niðarliga, uttan 

iva tí at tað nú verður bjóðað fast hvønn seinnapart. Viðmerkingar í 2013 vóru serliga at fáa meira av frískari 

fruykt og grønmeti, meðan hetta ikki verður nevnt í 2014. 

 

 

  

A. 2013 



Nøgdsemiskanning um matin á LS. 2. umfar. 

30. december 2014 

 

 11  

 

Etið seinastu vikuna (Sp.6) 
31% av teimum spurdu eru krabbameinssjúklingar (onkologi og hæmatologi), og 69% hava aðrar sjúkur 

(reumatologi, neurologi, gastroenterologi, endokrinologi, palliatión, nefrologi, infektións medicin og aðrar 

sjúkur ella blandað).  

 

í 2013 vóru tað 93% av krabbameinsjúklingum ið mettu seg hava etið minni enn vanligt ta seinastu vikuna 

(n=14).  

 

 

 

 

 

 

 

 

 

Í 2014 er talið 42,9 % (n=7). Av øðrum sjúklingum svaraðu 47,1% at tey høvdu eitið minni enn vanligt (n=17) 

(sí Mynd 1). Tað merkir, at í 2014 er tað 57,1% av krabbameinssjúklingum, ið hava etið sum vanligt ta 

seinastu vikuna, áðrenn tey svara spurnarblaðnum.  

 

 

 

 

 

 

 

 

 

Inntakið seinastu vikuna er sum heild ein ábending um vandan fyri at fáa føðslutrot, saman við øðrum 

viðurskiftum sum vekttap og sjúkustøða (Kondrup et al. 2003). Broytingin frá í fjør er stór, men talið av 

sjúklingum er nógv minkað og tí er hetta møguliga ikki ein signifikant broyting. 

Mynd 1A og B: Grátt øki eru tey, ið hava etið heilt ella næstan sum tey plaga. 

A. 

Krabbamein 

B. Aðrar 

sjúkur 2013 

Mynd 2A og B: Grønt øki eru tey, ið hava etið heilt ella næstan, sum tey plaga. 

A. 

Krabbamein 

B. Aðrar 

sjúkur 

2014 

5 NIÐURSTØÐA 
Sum heild, eru úrslitini sum væntað. Broytingarnar í matinum í samband við fasu 2 av Kostverkætlanini á B6 

hava sum heild havt við sær, at sjúklingar blivu meira nøgdir við matin á deildini. Tann máltíðin, sum mest 

hevur verið tosað um á deildini, bæði millum gongsgenturnar sum bjóða máltíðina, og millum 

røktarstarvsfólk og sjúklingar, var seinnapartsdrekka. Nógv hava havt viðmerkingar um, at tallerkurin sær 

leskiligari út, og týðiligur munur er á nøgdseminum við máltíðina.  

Bæði tey positivu og tey negativu úrslitini frá kanningini í 2013 vórðu tikin til eftirtektar og blivu brúkt í 

samband við fasu 2 í Kostverkætlanini. Samanumtikið hevur kanningin givið bæði deildini og køkinum nógv 

at hugsa um, og nøgdsemi kann væntandi síggjast aftur í, hvussu nogv sjúklingarnir eta, og harvið fáa 

týdning fyri útlitini hjá sjúklingunum. 

Køkurin hevur gjørt nøgdsemiskanningar um matin á øðrum seingjadeildunum um somu tíð tíðina, eftir 

sama leisti, men hetta liggur tó uttanfyri økið hjá kostverkætlanarbólkinum.  

Fylgiskjal 1: Metoda  

Kanningartíðarskeið  

2 vikur. Fasa 1: oktober 2013. Fasa 2: heystið 2014. 

 

Inklusións/eksklusións kriteriur  

 Inklusión Eksklusión 

Aldur  >18 ár  

Kyn Bæði  

Diagnosa Allar somatiskar sjúkur Demens, ikki før/ur at svara, 

Longd av innlegging Minst 24 tímar Undir 1 døgn 

Kostur Alt. Fk, dietar (verður frámerkt í 
einum spurningi). Eisini lutvís 
sondukost. 

Eksklusiv sondukost ella parenteral 
ernæring 

 

Amboð og skipan 

At útfylla spurnarblað var brúkt ein iPad mini og ein Nexus minipad við touchscreen. Sjúklingar kundu velja, 

um teir skuldu svara sjálvir ella um samskiparin skuldi lesa upp og skráseta svarini.  

Skipanin, ið nýtt var, var SurveyMonkey, ið er tann mest nýtta spurnarblaðsskipanin í heiminum. 

Spurnarblaðið var sett soleiðis upp, at á síðu 1 vóru baseline data (aldur, diagnosa, innleggingarlongd), á 

síðu 2 vóru spurningar um matin og á síðu 3 vóru spurningar um nøgdsemi við uppihaldið á 

Landssjúkrahúsinum. 

 

Metoda 

Dagliga: screena allar innlagdar sjúklingar um hvør uppfyllir kriteriur. Allir skrásetast við aldur, kyn, 

diagnosu, innleggingarlongd og skrásettum kosti. Síðani spyrja, um teir vilja svara spurnarblaðnum og 

skráseta svarið (ja/nei) í skipanina. 

Ikki-repondentar (tey ið uppfylla kriteriur men ikki ynskja/kunnu svara) skulu skrásetast í skipanina við 

aldur, kyn, diagnosu, innleggingarlongd og har møguligt orsøk til ikki at svara. 

Fylgiskjal (2). Spurnarblaðið til sjúklingar í 2014 kanningini. 

Fylgiskjal (3). Øll úrslitini í nøgdsemiskanningini á B6 2014. 

 

 

 


